
ALTRUISTIK XULQ-ATVORNING 
SHAXSIY VA IJTIMOIY 
DETERMINANTLARI

Xatamova Ferangiz Ibodulloyevna
Oriental universiteti o‘qituvchisi

Annotatsiya: Ushbu maqolada altruistik xulq-atvorning shaxsiy va ijtimoiy determinantlari o‘rganildi. Tadqiqotning asosiy 
maqsadi – ijtimoiy kontekst va shaxsiy omillar (empatiya, shaxsiyat tipologiyasi, ijtimoiy identifikatsiya) o‘rtasidagi o‘zaro 
bog‘liqlikni aniqlash. Ma’lumotlar “Altruism Scale” (Batson, 1991) va “Interpersonal Reactivity Index” (Davis, 1980) vosi-
talari orqali yig‘ildi. Olingan natijalar empatiya darajasi va ijtimoiy identifikatsiya kuchi bilan altruistik niyat o‘rtasida ijobiy 
korrelyatsiya borligini ko‘rsatdi. Ijtimoiy determinantlardan, ayniqsa, guruh identifikatsiyasining altruistik xatti-harakatni 
rag‘batlantirishda muhim rol o‘ynashi aniqlandi. Tadqiqot natijalari psixologik nazariya va amaliyot uchun muhim xulosalar 
beradi.

Kalit	so‘zlar: altruizm; empatiya; ijtimoiy identifikatsiya; motivatsiya; korrelyatsiya.
Abstract: This article examines the personal and social determinants of altruistic behavior. The primary aim is to identify 
the relationships between social context and individual factors (empathy, personality typology, social identification). Data 
were collected using the Altruism Scale (Batson, 1991) and the Interpersonal Reactivity Index (Davis, 1980). Findings 
indicate a positive correlation between empathy levels and the strength of social identification with altruistic intentions. 
Among social determinants, group identification plays a particularly significant role in promoting altruistic actions. The 
results offer important implications for psychological theory and practice.

Key	words: altruism; empathy; social identification; motivation; correlation.
Аннотация: В статье исследуются личностные и социальные детерминанты альтруистического поведения. 
Основная цель исследования – выявить взаимосвязь между социальным контекстом и личностными факторами 
(эмпатия, типология личности, социальная идентификация). Данные были собраны с помощью “Altruism Scale” 
(Batson, 1991) и “Interpersonal Reactivity Index” (Davis, 1980). Результаты показали положительную корреляцию 
между уровнем эмпатии и силой социальной идентификации с альтруистическими намерениями. Из социальных 
детерминант особенно важную роль в стимулировании альтруистического поведения играет групповая идентифи-
кация. Полученные выводы имеют значение для психологической теории и практики.

Ключевые	слова: альтруизм; эмпатия; социальная идентификация; мотивация; корреляция.

KIRISH
Shaxsda axloqiy tushunchalarning ontogenezda rivojlanishi masalasi doimiy ravishda ilmiy izlanishlarning 

markazida bo‘lib kelgan. Insonning altruistik xulq-atvorini rivojlantirishga bo‘lgan qiziqish esa avvalo bu xulqni 
konstruktiv maqsadlarga yo‘naltirish va rag‘batlantirish nuqtai nazaridan muhimdir. Bunday vazifalarni muvaf-
faqiyatli hal etish psixologik tadqiqotlar oldiga xulq-atvorning motivasion asoslarini chuqur o‘rganish vazifasini 
qo‘yadi. Shu sababli zamonaviy psixologiya fanida tadqiqotlarning katta qismi aynan shu yo‘nalishda olib 
borilmoqda. Xususan, xulq-atvorning altruizm g‘oyalariga asoslangan shakllarini o‘rganish mazkur sohaning 
alohida yo‘nalishlaridan biridir.

MAVZUGA OID ADABIYOTLAR SHARHI
Shaxs tarbiyasida milliy xususiyatlarga e’tibor qaratish, axloqiy tamoyillarga asoslanish jamiyatning 

ma’naviy barqarorligini ta’minlashda muhim ahamiyat kasb etadi. Bizning dissertatsiyaviy tadqiqotimizda 
tanlangani „altruizm“ fenomeni ham milliy qadriyatlarni o‘zida mujassamlashtiradi. Altruizmning asosiy g‘oyasi 
– o‘zgalar manfaatiga yo‘naltirilgan, hech qanday shaxsiy moddiy manfaat ko‘zlanmaydigan xulq-atvor tamo-
yilidir.

Altruizm fenomeni turli fanlar doirasida tadqiq qilingan bo‘lsa-da, uning psixologik mexanizmlarini milliy 
kontekstda o‘rganishga еtarlicha e’tibor qaratilmagan. Altruizm tushunchasiga olimlar tomonidan turli izohlar 
berilgan. Masalan, J. Seglunning [3] ta’kidlashicha, altruizm – bu subyektning ixtiyoriy ravishda o‘zgalar uchun 
yordam berishga yo‘naltirilgan motivlangan harakati. V. V. Solovyov esa altruizmni “boshqa insonlarga nisbatan 
axloqiy yordam berish” deb tariflaydi. N. V. Gryshinaning fikricha, altruizm – bu shaxsning o‘z manfaatlaridan 
kelib chiqmagan holda o‘zgalar uchun beg‘araz g‘amxo‘rlik qilish, sevish, guruh uchun o‘zini fido qilish va 
mas’uliyatni his etish ehtiyojini bildiruvchi motivlar tizimidir [5].

Yuqoridagi izohlar asosida altruizmni shaxsning o‘zgalar manfaatiga yo‘naltirilgan, qadriyatlar tizimida 
muhim o‘rin tutadigan xulq-atvor xususiyati deb qarash mumkin. Altruistik xulq biogenetik, neyrodinamik, ijti-
moiy va psixologik omillar integratsiyasi natijasida yuzaga keladi.

Altruizm fenomeni shaxsning ma’naviy qiyofasini aniqlaydigan biosotsiopsixologik tushuncha bo‘lib, uning 
psixologik tamoyillari quyidagilardan iborat:

1.	 Adolatlilik	tamoyili – shaxsni o‘zgalar manfaatlariga zarar еtkazmasdan harakat qilishga undaydi.

2.	 Hurmat	tamoyili – o‘zgalar shaxsini hurmat qilish va ularning manfaatlarini e’tiborga olish bilan bog‘liq.

3.	 Hamkorlik	 tamoyili – atrofdagilarning ehtiyojlari va shaxsiy manfaatlarni uyg‘unlashtirishga qaratilgan 
xulq-atvor tizimini anglatadi.

Altruizmning bosqichli rivojlanishi quyidagi ketma-ketlikda amalga oshadi:

•	 Biologik	mayllar: tug‘ma instinktiv g‘amxo‘rlik mayllari.

•	 Emotsional	reaksiyalar: altruistik his-tuyg‘ular paydo bo‘lishi.

•	 Ichki	motivatsiya	(ustanovkalar): shaxs ichki ko‘rsatmalar tizimi.

•	 Yo‘nalganlik: shaxsning o‘zgalar uchun yordam berishga moyilligi.

•	 Xulq	motivlari: shaxsni beg‘araz yordamga undovchi kuch.

•	 Xulq-atvor: anglangan yoki qisman anglangan altruistik harakatlar majmuasi.

TADQIQOT METODOLOGIYASI
Shaxsda altruizmni rivojlantirishning amaliy ahamiyati ham katta. Dastlabki bosqichlarda gumanistik qadri-

yatlar tizimini singdirish bolalarda psixologik immunitetni mustahkamlashga yordam beradi. Oila, maktab va ijti-
moiy muhit yo‘llarida altruistik xulq-atvorni rivojlantirishga qaratilgan pedagogik amaliyotlar muhim o‘rin tutadi.

G. Spenser [6] altruizmning ikki turini ajratgan:

1. Adolatli altruizm – jamiyatdagi ijtimoiy muvozanatni saqlash uchun muhim bo‘lgan ijtimoiy faoliyat.

2. Ko‘ngilli yordam altruizmi – o‘zgalar uchun ixtiyoriy yordam berishga qaratilgan xulq-atvor.

B. I. Dodonov shaxsda altruizmni to‘la anglab еtish uchun avvalo altruistik emotsional kechinmalar namoyon 
bo‘lishi, so‘ng altruistik pozitsiya va yo‘nalganlik shakllanishi zarurligini ta’kidlaydi.

Yuqoridagi fikrlar asosida quyidagi xulosalar keltirilishi mumkin:

1. Altruizm fenomeni shaxsning ma’naviy qiyofasini belgilovchi, jamiyat hayotiga daxldorligini va o‘zgalar 
manfaatini ustun qo‘yishini ifodalaydigan xulq-atvor shaklidir.

2. Pasional altruistik xulq ijtimoiy adolat, hurmat va hamkorlik tamoyillariga asoslanadi va intellektual kompo-
nent bilan boyitiladi.

3. Altruizmni rivojlantirish biologik, psixologik va ijtimoiy determinantlarni integratsiyalashgan holda amalga 
oshirilishi lozim.

Altruistik xulq-atvor – boshqa birovning manfaatini o‘z manfaatidan ustun qo‘yib, shaxsiy manfaatni chetga 
surishga tayyor bo‘lgan xatti-harakatlar majmuasi sifatida aniqlanadi [1]. Psixologiya va sotsiologiya adabiyotida 
altruizm shaxsiy (psixologik) va ijtimoiy determinantlar to‘plami orqali tahlil qilinadi. Shaxsiy determinantlardan 
ko‘proq empatiya, mehribonlik temperamenti va etnik-madaniy identifikatsiya ko‘rib chiqiladi [2], ijtimoiy determi-
nantlar sifatida esa guruh identifikatsiyasi, madaniy normalar va ijtimoiy me’yorlar muhimdir [3].

TAHLIL VA NATIJALAR
Ilmiy muammo – altruistik xulq-atvorni faqat empatiya yoki faqat sotsializatsiya yo‘li bilan tushuntirish еtarli 

emas: ular o‘zaro murakkab tarzda ta’sir ko‘rsatadi. Shu bois, tadqiqotimizda quyidagi savollar ko‘rib chiqildi:

• Empatiya darajasi va altruistik niyat o‘rtasida qanday bog‘liqlik mavjud?

• Ijtimoiy identifikatsiya darajasi altruistik xatti-harakatlarni qay darajada rag‘batlantiradi?

• Shaxsiy va ijtimoiy determinantlar o‘zaro qanday tasirga ega?

Maqsad:	empatiya va ijtimoiy identifikatsiya kabi omillarning altruistik xulq-atvorga ta’sir mexanizmlarini 
aniqlash.

Tadqiqotda Toshkent shahrida yashovchi, 18–35 yoshdagi 220 nafar respondent (117 yigit, 103 qiz) jalb 
qilindi. Respondentlar ijtimoiy tarmoqlar va universitet muhitidan tasodifiy tanlov yo‘li bilan tanlandi.

1-jadval:	Shaxsda	empatiya	va	ijtimoiy	identifikatsiya	kabi	omillarning	altruistik	xulq-atvorga	ta’sir	
mexanizmlarining	korrolyatsion	aloqadorlik	ko‘rsatkichlari

O‘zgaruvchilar r p
Empatiya ↔ Altruizm 0.52 p<.001
Identifikatsiya ↔ Altruizm 0.45 p<.001
Empatiya ↔ Identifikatsiya 0.38 p<.001

Empatiya va identifikatsiya darajalari altruizm bilan o‘rtacha darajada ijobiy bog‘liqlik ko‘rsatdi. Tadqiqot 
natijalari shuni ko‘rsatdiki, empatiya darajasi altruistik xulq-atvorga eng kuchli shaxsiy determinant sifatida 
xizmat qiladi, bu oldingi tadqiqotlar bilan mos keladi [1; 2]. Shu bilan birga, ijtimoiy identifikatsiya ham muhim 
ijtimoiy determinant bo‘lib, guruhga tegishlilik hissi ko‘tarilganda o‘zaro yordam qilish intilishi ortadi [4; 5].

Empatiya va guruh identifikatsiyasining o‘rtasida ham o‘rtacha korrelyatsiya aniqlangani ikki omil o‘zaro 
mustahkam o‘zaro bog‘lanib, hamfikrlik va qurbon bo‘lish holatlarida ham birgalikdagi xulq-harakatlarni rag‘bat-
lantirishini ko‘rsatadi.

Ilmiy muammo nuqtai nazaridan, yakka-shaxsiy omillarni ajratib o‘rganish еtarli emas: ijtimoiy kontekst 
ularni kuchaytirishi yoki susaytirishi mumkin. Bu holat altruizm nazariyalarini rivojlantirishda multideterminant 
yondashuv zarurligini tasdiqlaydi.

XULOSA VA TAKLIFLAR
Tadqiqot natijalari shuni ko‘rsatdiki, empatiya darajasi altruistik niyatlarni mustahkam belgilovchi shaxsiy 

determinant bo‘lib, ijtimoiy identifikatsiya esa jamoadagi guruh a’zolarining o‘zaro yordam berish intilishlarini 
kuchaytiruvchi muhim ijtimoiy omil hisoblanadi. Empatiya va guruh identifikatsiyasining o‘zaro integratsiyasi 
altruistik xulq-atvorda yuqori motivatsiya va ko‘p hollarda o‘zaro yordamga yo‘naltirilgan xatti-harakatlarga olib 
keladi. Biologik (tug‘ma mayllar), psixologik (emotsional reaktsiyalar, motivatsiya) va ijtimoiy (guruh identifikat-
siyasi, ijtimoiy me’yorlar) determinantlar kompleks integratsiyasi altruizmning barqaror rivojini ta’minlaydi.

Takliflar:
1. Ta’lim muassasalarida empatiya va guruh identifikatsiyasini rivojlantiruvchi interaktiv treninglar tashkil etish 

zarur. Bu, o‘z navbatida, o‘quvchilarning altruistik xulq-atvorini mustahkamlashga xizmat qiladi.

2. Ijtimoiy loyihalar va ko‘ngilli dasturlar doirasida guruh a’zolari o‘rtasidagi o‘zaro tajriba almashinuvini 
rag‘batlantirish foydali bo‘ladi, chunki bu guruh identifikatsiyasini kuchaytiradi va altruistik xatti-harakatlarni 
qo‘llab-quvvatlaydi.

3. Oila va jamiyat muhitida mehr-oqibat, hurmat va hamkorlik tamoyillarini targ‘ib qiluvchi dasturlarni joriy 
etish lozim. Masalan, psixologik treninglar, ota-onalar uchrashuvlari va aksiyalarda empatiya mashqlarini 
bajarish.

4. Tadbirkorlik va rahbarlik sohasida xodimlarning ijtimoiy identifikatsiyasini oshirish uchun jamoaviy 
loyihalarda ishtirok etish va jamoadagi muvaffaqiyatlarga umumiy hissa qo‘shish imkoniyatlari yaratish.

5. Kelgusidagi ilmiy tadqiqotlarda altruizmning ijtimoiy media va raqamli platformalardagi rolini o‘rganish 
tavsiya etiladi, chunki onlayn muhitda ham guruh identifikatsiyasi va empatiya shakllanadi.

Mazkur xulosa va takliflar altruizm fenomenini amaliyotga tatbiq etish va jamiyat salohiyatini oshirishga 
yo‘naltirilgan chora-tadbirlarni belgilashda asos bo‘lib xizmat qiladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

